
	БОСНА И ХЕРЦЕГОВИНА

Агенција за заштиту личних података 

у Босни и Херцеговини

С а р а ј е в о


Sarajevo, 09.09.2020. godine
Na osnovu člana 40. stav (1) tačka a) Zakona o zaštiti ličnih podataka („Službeni glasnik Bosne i Hercegovine“ broj: 49/06, 76/11 i 89/11) i člana 61. Zakona o upravi („Službeni glasnik Bosne i Hercegovine“ broj: 32/02, 102/09 i 72/17), rješavajući u postupku pokrenutom po službenoj dužnosti protiv Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk, u predmetu utvrđivanja zakonitosti prikupljanja fotografija prednje i zadnje strane lične karte ili pasoša od sudionika igara na sreću putem interneta prilikom njihove online registracije na web stranici www.premier-kladionica.com, Agencija za zaštitu ličnih podataka u Bosni i Hercegovini, donosi:

R J E Š E NJ E
I. Zabranjuje se Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk da od učesnika igara na sreću putem interneta prilikom online registracije na web stranici www.premier-kladionica.com prikupljaju fotografije prednje i zadnje strane lične karte ili pasoša.
II. Nalaže se Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk da izbrišu do sada prikupljene fotografije ličnih karata ili pasoša koje su učesnici igara na sreću putem interneta dostavili prilikom registracije na web stranici www.premier-kladionica.com.
III. Nalaže se Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk da identifikaciju sudionika igara na sreću vrše uvidom u važeću identifikacijsku ispravu klijenta u njegovoj prisutnosti i da za svoje potrebe ostavi fotokopiju dokumenata na osnovu kojih je provedena identifikacija klijenata na kojoj će konstatovati da je ostvaren uvid u original isprave.
IV. Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk su dužni naložene upravne mjere izvršiti bez odlaganja, te u roku od 15 dana od dana dostavljanja Rješenja dostaviti pismene obavijesti i dokaze Agenciji za zaštitu ličnih podataka u Bosni i Hercegovini.
O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija) je 21.11.2019. godine od strane Uprave policije MUP-a Kantona Sarajevo zaprimila prijavu dostavljenu od nepoznatog korisnika, o nezakonitom prikupljanju ličnih podataka od strane sportske kladionice Premier. U prijavi je navedeno da Premier prlikom reaktivacije korisničkih računa zahtjeva fotografiju nekog od ličnih dokumenata sa slikom, koji se Premieru šalju putem online aplikacije.

Agencija je 22.11.2019. godine izvršila provjeru web stranice www.premier-kladionica.com i utvrdila da društva Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk prilikom registracije, od igrača zahtjevaju dostavu fotografije prve i druge stranice lične karte ili pasoša u svrhu provjere identiteta. O izvršenoj provjeri je sačinjena službena zabilješka broj: UP1 03-1-37-5-214-2/19 xy, te je u prilog službene zabilješke otprintan bjanko obrazac za registraciju igrača.
Agencija je aktom broj: UP1 03-1-37-5-214-3/19 xy od 26.11.2019. godine zatražila od društava Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk da dostave izjašnjenje po kojem pravnom osnovu postupaju kada prilikom registracije od svih igrača zahtjevaju da im putem online aplikacije dostave fotografiju prednje i zadnje stranice lične karte ili pasoša i koja je svrha prikupljanja fotografija navedenih dokumenata, imajući u vidu odredbe člana 3. stav (7) Zakona o ličnoj karti državljana Bosne i Hercegovine („Službeni glasnik Bosne i Hercegovine“ broj: 32/01, 16/02, 32/07, 53/07, 56/08 i 18/12) odnosno člana 2. stav (3) Zakona o putnim ispravama Bosne i Hercegovine („Službeni glasnik BiH“ broj: 4/97, 1/99, 9/99, 27/00, 32/00, 17/01, 19/01, 47/04, 53/07, 33/08, 39/08 i 60/13). Istim aktom je od društava Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk zatraženo da navedu gdje se vrši pohrana fotografija ličnih dokumenata koje im dostavljaju igrači prilikom registracije, ko ima pristup elektronskoj bazi dokumenata, da li se vrši printanje fotografija dostavljenih dokumenata i njihovo čuvanje, te da li fotografije dokumenata, odnosno odštampane fotografije dokumenata dostavljaju drugim pravnim ili fizičkim osobama. Navedena društva su aktom obavještena da mogu navesti eventualno i druge informacije i dostaviti dokaze koje smatrate relevantnim za predmetno prikupljanje fotografija ličnih dokumenata igrača.
Premier world sport d.o.o. Čitluk aktom broj: 906-12/2019 xy. od 09.12.2019. godine, Premier sport d.o.o. Istočno Novo Sarajevo aktom broj: 195-12/2019 xy. od 09.12.2019. godine i Premier sport d.o.o. Čitluk aktom broj: 210-12/2019 xy. od 09.12.2019. godine su dostavili identična izjašnjenja u kojima je navedeno da se prikupljanje podataka i dokumenata na web stranici obavlja putem aplikacije koja koristi HTTPS protokol i SSL/TLS certifikat izdan od GoGetSSL RSA DV CA (Sectigo Limited)., te da je samim tim konekcija između igrača i njihovog servera u potpunosti sigurna i da ne postoji mogućnost čitanja ili promjene podataka koji se prenose putem njihove aplikacije. Naglašeno je da je korištenjem TLS protokola osigurana zaštita ličnih podataka jer se koristi najnovija enkripcija za prijenos podataka koju je nemoguće pročitati ili promjeniti.
Kao pravni osnov za utvrđivanje identiteta, navedeni su sljedeći propisi, i to:

· Član 5. stav (2), član 112. i član 120. Zakona o igrama na sreću („Službene novine Federacije BiH“ broj: 48/15 i 60/15);

· Član 7., član 24. i član 26. Pravilnika o tehničkim uslovima, sadržaju pravila i procedura i načinu priređivanja internet igara na sreću („Službene novine Federacije BiH“ broj: 59/16);
· Član 37. Zakona o porezu na dohodak („Službene novine Federacije BiH“ broj: 10/08, 09/10, 44/11, 07/13 i 65/13);

· Pravilnik o primjeni zakona o porezu na dohodak („Službene novine Federacije BiH“ broj: 67/08, 04/10, 86/10, 10/11, 53/11, 20/12, 27/13, 71/13, 90/13, 45/14, 52/16, 59/16, 38/17, 03/08 i 30/18);

· Član 12., član 13. i član 91. stav (4) Zakona o igrama na sreću („Službeni glasnik Republike Srpske“ broj: 22/19);

· Član 7. stav (12) Pravilnika o priređivanju internet igara na sreću („Službeni glasnik Republike Srpske“ broj: 45/19);
· Član 9. Pravilnika o načinu evidentiranja i prijavljivanja dobitaka („Službeni glasnik Republike Srpske“ broj: 45/19);

· Član 4. stav (1) tačka i), član 6. stav (1) tačka a), član 7. stav (1), član 28. stav (1) i stav (2) tačka a) i član 54. stav (1) tačka c) i stav (2) Zakona o sprječavanju pranja novca i financiranja terorističkih aktivnosti („Službeni glasnik Bosne i Hercegovine“ broj: 47/14 i 46/16), i
· Član 27., član 33. i član 35. stav (5) Pravilnika o provođenju zakona o sprječavanju pranja novca i financiranja terorističkih aktivnosti („Službeni glasnik Bosne i Hercegovine“ broj: 41/15).
Naglašeno je da su društva obveznici provođenja mjera identifikacije i praćenja u skladu sa propisima kojima se sprječava pranje novca i financiranje terorističkih aktivnosti, te da u slučaju sumnjivih transakcija imaju obavezu dostaviti ličnu kartu ili pasoš. U izjašnjenju je posebno istaknuto kako je članom 28. Zakona o sprječavanju pranja novca i financiranja terorističkih aktivnosti, određen način utvrđivanja identiteta kada igrač nije fizički prisutan, a što je u konkretnom predmetu i slučaj, registracijom igrača preko interneta. Naglašeno je da su dužni prikupiti dodatne isprave na temelju kojih je provjeren identitet klijenta, te obzirom da igrač nije prisutan prilikom registracije putem interneta, prikupljaju dokumente koji se u slučaju sumnjivih transakcija dostavljaju Financijsko-obavještajnom odjelu Državne agencije za istrage i zaštitu. Pojašnjeno je da se prikupljanje dokumenata putem online aplikacije koristi kao pomoćno sredstvo identifikacije igrača, a da se proces utvrđivanja identiteta obavlja uvidom u lični dokument od strane radnika na uplatnim mjestima prilikom uplate/isplate novčanih sredstava ili na način da se uplata izvrši putem neke od banaka, a radi sigurnosti i vjerodostojnosti podataka.
Konstatovano je da je sudionik u igrama na sreću dužan dostaviti dokumente priređivaču igara na sreću putem interneta, a da priređivač ima pravo i dužnost utvrditi identitet sudionika u igrama na sreću zbog zabrane uplate i sudjelovanja u igrama na sreću malodobnim osobama, te ispunjavanja zakonskih i podzakonskih propisa iz oblasti priređivanja igara na sreću, zbog sprječavanja pranja novca i finansiranja terorističkih aktivnosti i zbog obračuna poreza na dohodak od igara na sreću.

Zbog svega naprijed navedenoga, predlaže se da se prigovor nepoznatog korisnika koji je Agencija zaprimila od MUP-a Kantona Sarajevo odbije kao neosnovan.

U prilogu izjašnjenja, dostavljeni su:

· Print screen web stranice premier-kladionica.com, sa naznakom da je internet veza sigurna, i

· Print screen web stranice azlp.ba, sa naznakom da internet veza nije sigurna.

U provedenom postupku Agencija je utvrdila sljedeće:
Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk od sudionika igara na sreću putem interneta zahtjevaju da prilikom registracije na web stranici www.premier-kladionica.com dostave fotografije prve i druge stranice lične karte ili pasoša u svrhu provjere identiteta.
Zakon o zaštiti ličnih podataka („Službeni glasnik Bosne i Hercegovine“ broj: 49/06, 76/11 i 89/11; u daljem tekstu: Zakon) u članu 1. stav (1) propisuje „Cilj ovoga Zakona je svim osobama na teritoriju Bosne i Hercegovine, bez obzira na njihovo državljanstvo ili prebivalište, osigurati zaštitu ljudskih prava i osnovnih sloboda, a naročito pravo na privatnost i zaštitu podataka u vezi obrade ličnih podataka koji se na njih odnose“.

U skladu sa  članom 3. Zakona:

· „lični podaci podrazumijevaju bilo koju informaciju koja se odnosi na fizičku osobu koja je identificirana ili se može utvrditi identitet osobe”;

· „obrada ličnih podataka je bilo koja radnja ili radnje koje se obavljaju nad podacima, bilo da je automatska ili ne, a naročito  prikupljanje, unos, organizovanje, pohrana, zamjenu ili izmjenu, uzimanje, savjetovanje, korištenje, otkrivanje prijenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje“;

· „kontrolor je svako javno tijelo, fizička ili pravna osoba, agencija ili drugo tijelo koje samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa”.
U skladu sa  navedenim definicijama, Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk su kontrolori u smislu člana 3. Zakona koji obrađuju lične podatke sudionika igara na sreću putem interneta i koji prilikom registracije putem web stranice www.premier-kladionica.com, od sudionika igara zahtjevaju da dostave fotografiju prve i druge strane lične karte ili pasoša.
U članu 4. Zakona propisana su osnovna načela obrade ličnih podataka kojih su obavezni da se pridržavaju svi kontrolori. Načelo pravednosti i zakonitosti obrade ličnih podataka propisano u članu 4. stav (1) tačka a) Zakona podrazumijeva obradu ličnih podataka na osnovu i u skladu sa odredbama relevantnog zakona.
Zakon propisuje da se obrada ličnih podataka može vršiti uz saglasnost nosioca podataka (član 5. Zakona) ili bez saglasnosti nosioca podataka, ukoliko je ispunjen jedan od uslova iz člana 6. Zakona.
U članu 6. Zakona je propisano pravo na obradu ličnih podataka bez saglasnosti nosioca podataka. Tako, u skladu sa članom 6. stav (1) tačka a) Zakona, kontrolor može obrađivati podatke bez saglasnosti nosioca podataka ako obrađuje lične podatke u skladu sa  zakonom ili je obrada nužna da bi se ispunile nadležnosti utvrđene zakonom.
U ovoj pravnoj stvari relevantne su odredbe sljedećih propisa, i to:

· Zakon o ličnoj karti državljana Bosne i Hercegovine („Službeni glasnik Bosne i Hercegovine“ broj: 32/01, 16/02, 32/07, 53/07, 56/08 i 18/12),

· Zakon o putnim ispravama Bosne i Hercegovine („Službeni glasnik Bosne i Hercegovine“ broj: 4/97, 27/98, 1/99, 9/99, 27/00, 32/00, 17/01, 19/01, 47/04, 53/07, 33/08, 39/08 i 60/13), i

· Zakon o sprječavanju pranja novca i finansiranja terorističkih aktivnosti („Službeni glasnik Bosne i Hercegovine“ broj: 47/14 i 46/16).

Zakon o ličnoj karti državljana BiH je definisao da je lična karta javna isprava kojom se dokazuje identitet, činjenica mjesta i datuma rođenja, prebivališta odnosno boravišta za raseljena lica i državljanstva BiH. U članu 3. stav (7) navedenog zakona je propisano „Od državljanina BiH može se tražiti fotokopija lične karte, samo u postupku revizije ili prestanka državljanstva BiH i kada je to zakonom propisano.“

Nadalje, Zakonom o putnim ispravama BiH je u članu 2. stav (3) propisano „Lični podaci u putnoj ispravi podliježu zaštiti. Fotokopija putne isprave može se tražiti samo u postupku revizije državljanstva, prestanka državljanstva i u drugim slučajevima kada je to izričito zakonom propisano".
Iz gore citiranih zakonskih propisa proizilazi da Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk mogu zahtjevati i prikupljati fotokopiju lične karte i fotokopiju pasoša samo u slučaju kada je to izričito zakonom propisano.
Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk su u izjašnjenju dostavljenom Agenciji kao pravni osnov naveli odredbe Zakona o igrama na sreću.

Obzirom da su dva društva registrovana u Federaciji BiH, a jedno u Republici Srpskoj, izvršena je analiza entitetskih Zakona o igrama na sreću.

Zakonom o igrama na sreću („Službene novine Federacije BiH“ broj: 48/15 i 60/15; u daljnjem tekstu: Zakon o igrama na sreću FBiH) uređuju se uslovi, način i subjekti priređivanja igara na sreću, vrste igara na sreću, osnovna načela, priređivanje igara na sreću putem interneta itd.. Članom 5. stav (2) tog zakona je propisanao da je zabranjeno zaprimanje uplata i sudjelovanje u svim igrama na sreću u kazinima, kladionicama i automat klubovima, kao i igrama na sreću koje se priređuju putem interneta osobama mlađim od 18 godina. 

Nadalje, u poglavlju V. Zakona o igrama na sreću FBiH obrađeno je priređivanje igara na sreću putem interneta. U članu 112. stav (1) Zakona o igrama na sreću FBiH je propisano da će priređivač igara na sreću putem interneta registrovati igrača samo ako je dobio potpuno popunjenu aplikaciju za registraciju.

Članom 120. Zakona o igrama na sreću FBiH je propisana obaveza priređivača igara na sreću da u svom poslovanju postupaju u skladu sa propisima kojima se uređuje sprječavanje pranja novca i finansiranja terorizma i drugih protuzakonitih aktivnosti, a posebno u slučaju sumnjivih transakcija.

Međutim, Zakon o igrama na sreću FBiH ne propisuje obavezu priređivača igara na sreću da od sudionika igara na sreću putem interneta, prilikom njihove registracije putem službene web stranice priređivača, zahtjeva da dostave fotografije prve i druge strane njihove lične karte ili pasoša.

Zakonom o igrama na sreću („Službeni glasnik Republike Srpske“ broj: 22/19; u daljnjem tekstu: Zakon o igrama na sreću RS) je u članu 12. propisano da je osobama mlađim od 18 godina zabranjeno učestvovanje u igrama na sreću iz člana 6. stav (1) tog zakona, da im je zabranjen ulaz u kazina, igraonice, prostore u kojima se priređuje klasična tombola, kladionice i automat klubove, te da u slučaju sumnje, provjeru činjenice starosti vrši priređivač uvidom u lične isprave.

Članom 13. stav (1) Zakona o igrama na sreću RS je propisano da su priređivači igara na sreću dužni da postupaju prema međunarodnim standardima odgovornog priređivanja igara na sreću radi zaštite igrača od štetnih posljedica igranja, i da bi se obezbijedilo postupanje u skladu sa propisima kojima se uređuje sprječavanje pranja novca i financiranja terorizma.

Nadalje, Zakonom o igrama na sreću su u članu 91. stav (4) propisani podaci koje sadrži aplikacija za registraciju, te je u tački 1) navedeno da sadrži podatke o identitetu igrača, odnosno njegovom imenu, prezimenu, adresi prebivališta i datumu rođenja.

Dakle, Zakon o igrama na sreću RS ne propisuje obavezu priređivača igara na sreću da od sudionika igara na sreću putem interneta, prilikom njihove registracije putem službene web stranice priređivača, zahtjeva da dostave fotografije prve i druge stranice njihove lične karte ili pasoša.

S tim u vezi, neosnovan je navod Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk da je Zakonom o igrama na sreću FBiH i Zakonom o igrama na sreću RS propisan osnov za prikupljanje fotografija lične karte ili pasoša sudionika igara na sreću putem interneta prilikom njihove registracije.

Nadalje, Premier world sport d.o.o. Čitluk i Premier sport d.o.o. Čitluk su kao osnov za identifikaciju sudionika igara na sreću putem interneta i prikupljanje fotografije njihove lične karte ili pasoša naveli Zakon o porezu na dohodak.

Zakonom o porezu na dohodak („Službene novine Federacije BiH“ broj: 10/08, 09/10, 44/11, 07/13 i 65/13; u daljnjem tekstu: Zakon o porezu na dohodak FBiH) je u članu 37. stav (6) propisano da se porez na dohodak od nagradnih igara i igara na sreću plaća prema prebivalištu fizičke osobe kojoj je isplaćen dobitak ostvaren sudjelovanjem u nagradnoj igri i/ili igri na sreću, a kada se radi o fizičkoj osobi koja nema prebivalište na teritoriju Federacije, obračunati i obustavljeni porez na ostvareni dobitak se plaća prema sjedištu isplatitelja.
Dakle, neosnovan je navod Premier world sport d.o.o. Čitluk i Premier sport d.o.o. Čitluk da je Zakonom o porezu na dohodak FBiH propisan osnov za prikupljanje fotografija lične karte ili pasoša sudionika igara na sreću putem interneta prilikom njihove registracije.

Agencija se nije upuštala u analizu odredbi Pravilnika o tehničkim uslovima, sadržaju pravila i procedura i načinu priređivanja internet igara na sreću, Pravilnika o primjeni zakona o porezu na dohodak, Pravilnika o priređivanju internet igara na sreću, Pravilnika o načinu evidentiranja i prijavljivanja dobitaka i Pravilnika o provođenju zakona o sprječavanju pranja novca i finansiranja terorističkih aktivnosti, a koji su navedeni kao pravni osnov za prikupljanje fotografija ličnih dokumenata. Naime, navedeni pravilnici su akti niže pravne snage u odnosu na zakon te isti ne mogu predstavljati pravni osnov za prikupljanje fotografija ličnih karata ili pasoša.
Zakon o sprječavanju pranja novca i finansiranja terorističkih aktivnosti u članu 4. tačka i) propisuje da mjere za otkrivanje i sprječavanje pranja novca i finansiranja terorističkih aktivnosti, provode kazina, kockarnice i drugi organizatori igara na sreću i posebnih lutrija, a naročito kladioničarskih igara, igara na sreću na automatima i igara na sreću na internetu i drugim telekomunikacijskim sredstvima.

Dakle, Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk su u obavezi provođenja Zakona o sprječavanju pranja novca i finansiranja terorističkih aktivnosti prilikom priređivanja igara na sreću putem interneta.

Nadalje, Zakon o sprječavanju pranja novca i finansiranja terorističkih aktivnosti u članu 6. stav (1) tačke a) i b) propisuje da je obaveznik dužan preduzeti mjere identifikacije i praćenja klijenta prilikom uspostavljanja poslovnog odnosa s klijentom, te prilikom obavljanja transakcije u iznosu od 30.000 KM ili višem, bez obzira na to je li transakcija obavljena u jednoj operaciji ili u nekoliko evidentno povezanih transakcija.

Članom 7. stav (1) tačka a) Zakona o sprječavanju pranja novca i finansiranja terorističkih aktivnosti su propisani elementi identifikacije i praćenja, koji podrazumjevaju utvrđivanje identiteta klijenta i provjeru njegova identiteta na osnovu isprava, podataka ili informacija dobijenih od pouzdanih i nezavisnih izvora.

U članu 10. stav (1) Zakona o sprječavanju pranja novca i finansiranja terorističkih aktivnosti je propisano „Za klijenta koji je fizička osoba i njezinog zakonskog zastupnika te klijenta koji je preduzetnik ili osoba koja se bavi drugom samostalnom djelatnošću obaveznik utvrđuje i provjerava njegov identitet prikupljanjem podataka iz člana 7. ovoga Zakona uvidom u važeću identifikacijsku ispravu klijenta u njegovoj prisutnosti.“. 

Na kraju, u članu 54. stav (2) Zakona o sprječavanju pranja novca i finansiranja terorističkih aktivnosti je propisano „Obaveznici za svoje potrebe ostavljaju fotokopije dokumenata na osnovu kojih je provedena identifikacija klijenata, na kojima će konstatovati da je ostvaren uvid u original isprave.“.
Dakle, Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk su kao obaveznici sprovođenja Zakona o sprječavanju pranja novca i finansiranja terorističkih aktivnosti, dužni prilikom uspostave poslovnog odnosa sa klijentom, tj. prilikom registracije sudionika igara na sreću putem interneta, preduzeti mjere identifikacije i praćenja. 
Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk su dužni da u prisustvu sudionika igara na sreću putem interneta izvrše uvid u njegovu ličnu kartu ili pasoš i provjere sve podatke navedene u popunjenom obrascu za registraciju, te da za potrebe društva uzmu fotokopiju dokumenta na osnovu  kojeg je provedena identifikacija sudionika igara na sreću putem interneta na kojoj se konstatuje da je izvršen uvid u original tog dokumenta.
Međutim, protivno navedenim odredbama Zakona o sprječavanju pranja novca i finansiranja terorističkih aktivnosti, Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk su od sudionika igara na sreću putem interneta zahtjevali da u onlajn obrazac registracije učitaju te im na taj način putem interneta dostave fotografiju prednje i zadnje stranice lične karte ili pasoša na kojima su njihovi lični podaci, kako bi ih koristili kao pomoćno sredstvo identifikacije, a koji način nije propisan zakonom.
Agencija ističe da je nesporno pravo i obaveza Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk da prikupljaju i za svoje potrebe ostavljaju fotokopije ličnih dokumenata na osnovu kojih vrše identifikaciju sudionika igara na sreću putem interneta. Međutim, neprimjeren je način na koji izvršavaju obavezu iz člana 54. stav (2) Zakona o sprječavanju pranja novca i finansiranja terorističkih aktivnosti. Naime, utvrđivanje i provjera identiteta se vrši uvidom u lični dokument sudionika igara na sreću u njegovoj prisutnosti, te ostavljanjem fotokopija tog dokumenta za potrebe obaveznika na kojem se konstatuje da je izvršen uvid u original, a ne zahtjevanjem od sudionika da prilikom registracije u onlajn aplikaciju na web stranici www.premier-kladionica.com učita fotografiju tog dokumenta. Iz tog razloga, društvima Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk su izrečene upravne mjere iz tačke I., II. i III. izreke ovog rješenja.
U skladu sa  navedenim, utvrđeno je da Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk od sudionika igara na sreću putem interneta zahtjevaju da prilikom registracije na web stranici www.premier-kladionica.com učitaju fotografije prve i druge stranice lične karte ili pasoša u svrhu provjere identiteta. Navedeno postupanje Premier world sport d.o.o. Čitluk, Premier sport d.o.o. Istočno Novo Sarajevo i Premier sport d.o.o. Čitluk je protivno članu 54. stav (2) Zakona o sprječavanju pranja novca i finansiranja terorističkih aktivnosti, usljed čega je došlo do povrede člana 4. stav (1) tačka a), koji obavezuje kontrolore da lične podatke obrađuju na pravedan i zakonit način.
U skladu sa  naprijed navedenim, a na osnovu člana 40. stav (1) tačka a) i člana 40. stav (2) tačka e) Zakona, riješeno je kao u izreci ovog rješenja.
Pouka o pravnom lijeku:
Protiv ovog rješenja nije dopušten prigovor ali se može pokrenuti upravni spor pred Sudom Bosne i Hercegovine u roku od 60 dana od dana dostavljanja rješenja.

